
সূৰ্য্যৰ আঙ্গুষ্ঠি সূৰ্য্য সম প্ৰকাশন্ত।

সহদেৱে প্ৰণামিয়া মাথাত লৈলন্ত॥ ২৭৪

যেন মহাসূৰ্য্যগোট ভূমিত পৰিল।

ৰশ্মি লাগি সমস্তৰে কান্তি দূৰ ভৈল॥

ঘনে ঘনে তিনিবাৰ মেদিনী লৰিল।

যত নদী নদ সবে উলটি বহিল॥ ২৭৫

জঙ্ঘা অসুৰৰ তেজ শক্তি ভৈল দূৰ।

ভীম সমে মাল যুদ্ধ এৰিলা অসুৰ॥

বৈশম্পায়ন বোলে পৰীক্ষিত তনয়।

তথাপিতো তাৰ মহতালি নুগুছয়॥ ২৭৬

অনন্তৰে শাল বৃক্ষ ধৰি মহাবলী।

সহদেৱক খেদি গৈল ৰহ ৰহ বুলি॥

অগ্নিত পতঙ্গ যেন জাস দেয় যায়।

সেহিমতে অসুৰৰ শ্ৰুতি জ্ঞান নাই॥ ২৭৭

দোষ এৰি সহদেৱে বচন বোলয়।

শুন অৰে জঙ্ঘাসুৰ কথা কহো মই॥

সন্মুখ সমৰে আজি তোক দিওঁ ঠাই।

তিনি বাৰ সহদেৱে বচন বোলয়॥ ২৭৮

গুৰু গৌৰবক সুমৰিয়ো দুৰাশয়।

ব্ৰহ্মা আদি কৰি ৰাখন্তোক কেহো নাই॥

তথাপিতো নগণিয়া আসে গহ কৰি।

বিদ্যূত সঞ্চাৰে আসে শাল বৃক্ষ ধৰি॥ ২৭৯

ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

